Якуб Колас:
“Роднае слова – гэта першая крыніца, праз якую мы пазнаём жыццё і акаляючы нас свет”. 
Васіль Ткачоў

Сяргей Чыгрын

Зайкаў скарб

П’еска-казка ў дзвюх дзеях 

Дзеючыя асобы:

Зайка

Воўк

Вавёрка

Патапка
Сава
Д з е я  п е р ш а я

1.
Па лесе ідзе Зайка і нясе за плячыма вялікі мяшок. Мяшок завязаны і апячатаны сургучовай пячаткай. З аднаго боку мяшка вялікімі літарамі напісана слова “Скарб”. Зайка, па ўсім відаць, надта шчаслівы і горды.
ЗАЙКА (спявае): 

                              Ціха крочу я па лесе,

                               І мяшок адзін нясу.

                               Са сваёй любімай песняй

                               Не баюся я лісу.

Прыпеў:

Песня, песня, песенка,

У глушы лясной.

Мне  з табою весела,

А табе – са мной.

                               Не баюся я ваўкоў

                               Шэрых і сярдзітых.

                               У мяне тут шмат сяброў

                               Шчырых, працавітых.

Прыпеў:

Песня, песня, песенка,

У глушы лясной.

Мне  з табою весела,

А табе – са мной.

І раптам на Зайку ўпала шышка з дрэва.

ЗАЙКА (спалохана). Ой! Што гэта?

ВАВЁРКА (з’явілася). Не бойся, Зайка, гэта я – Вавёрка.

ЗАЙКА. Ну ў цябе і жартачкі! Так напалохаць!

ВАВЁРКА. Прабач, я не хацела…  Проста  шышку не ўтрымала ў лапках. Снедала я.

ЗАЙКА. Фу! Што з табой зробіш! Дарую. Але наступны раз будзь больш асцярожнай. А каб па галаве трапіла твая шышка?

ВАВЁРКА. Буду, буду, Зайка, больш асцярожнай.  (Падняла шышку).
ЗАЙКА. Ну, а я пайшоў  далей… Няма калі доўга размаўляць з табой. Снедай, снедай. Мне сёння не да ежы.
ВАВЁРКА. Ого! Нават так? 
ЗАЙКА. Уяві сабе.

ВАВЁРКА. А… а  куды ты так спяшаешся?
ЗАЙКА. Сакрэт.

 ВАВЁРКА. Важная справа якая?

ЗАЙКА. Яшчэ якая важная! Вельмі важная!
ВАВЁРКА. Ну, мне сказаць хоць можаш?

ЗАЙКА. Не. І табе не магу.

ВАВЁРКА. А яшчэ сябрук  называецца! Усё, не буду з табой сябраваць.

ЗАЙКА. Я магу… схлусіць… але не магу… я ж не хлус.
ВАВЁРКА. Я цябе добра ведаю. Вядома ж, ты не хлус. 
ЗАЙКА. Якраз той выпадак, калі мне нельга гаварыць праўду.

ВАВЁРКА. Нікому-нікому?

ЗАЙКА. Так.

ВАВЁРКА. Нават мне?

ЗАЙКА. Я ж сказаў: нікому. Разумеш?! І ты не выключэнне.

ВАВЁРКА. Ой! Ой! Так ужо і нікому…
ЗАЙКА. Мне  Заяц-мудрэц даверыў гэты скарб. Ён – наша багацце. Яго чакаюць усё зайчаняты, і калі яны будуць карыстацца гэтым скарбам, тады таксама стануць мудрымі і вельмі шчаслівымі. Ім усе пазайдросцяць.

ВАВЁРКА. Вельмі цікава. І што ж гэта за скарб такі?

ЗАЙКА. Зразумей адно, што скарбамі не раскідваюцца налева і направа. Прабач, я спяшаюся.

ВАВЁРКА. А мяшок у цябе на плячы прыгожы... і сапраўды…як і ты.  (Льсціва). А ўсё ж, што гэта ты нясеш, а, Зайка? Мне так цікава!.. Ну, Зайка! Ну, харошы мой! Ты мяне так зацікавіў, што я проста не магу!... Я не адстану ад цябе…
ЗАЙКА (азіраецца па баках). Калі знаць хочаш, я выконваю вельмі важнае і адказнае заданне. На ўзроўні нашай лясной дзяржавы.
ВАВЁРКА (яшчэ больш зацікавілася). Уго! Во як! На ўзроўні нашай лясной… дзяр-жа-вы!?
ЗАЙКА. А ты думала! Мне абы-што не давераць. Зразумей гэта!
ВАВЁРКА. Ды гэта я ведаю. Ты яшчэ той заяц! О! Смелы, адважны…

ЗАЙКА (горда). Можаш мне пра гэта не нанамінаць.
ВАВЁРКА. Так і не скажаш, значыць, што ў тваім мяху?А? (Абмацвае мех, Зайка ўхіляецца).
ЗАЙКА. Ну-ну! Не лапаць! Не чапаць!
ВАВЁРКА.  Ці такі ўжо і сапраўды вялікі тут сакрэт? Не магу зразумець.
ЗАЙКА. Больш вялікіх сакрэтаў на свеце не бывае…
ВАВЁРКА. Усё, я з табой не сябрую! (Пакрыўдзілася).
ЗАЙКА. Добра, так і быць: табе прызнаюся. Угаварыла ты мяне!
ВАВЁРКА. Так-так, слухаю. Гавары  ж! Ну, хутчэй, хутчэй! Мне вельмі хочацца даведацца.
ЗАЙКА. Але абяцай, што нікому не скажаш.

ВАВЁРКА. Абяцаю!

ЗАЙКА (паманіў Вавёрку бліжэй да сябе, шэпча ёй на вушка). Усё зразумела?

ВАВЁРКА. Канешне, скарб ты нясеш і сапраўды неацэнны. Не кожнаму давераць такое важнае заданне.
ЗАЙКА . А ты думала! Ну, бывай, Вавёрка.

ВАВЁРКА. Пачакай! Пачакай! Куды ты так імчышся.
ЗАЙКА. Слухаю.

ВАВЁРКА. Скажы, калі ласка, а нам, вавёркам, дзе раздабыць такі скарб? Не падкажаш?

ЗАЙКА (разважліва). Відаць, і ў вас недзе жыве Вавёрка-мудрэц. Лес вялікі. Пашукаць трэба.

ВАВЁРКА. Дапаможаш мне? А?..
ЗАЙКА. Абавязкова! Але спачатку мне трэба зберагчы свой скарб. Вось гэты (паказвае на мех). Зразумела?
ВАВЁРКА. Так, так. Зразумела.

ЗАЙКА. Не хвалюйся. Потым пашукаем і твой скарб разам.

ВАВЁРКА. Вось дзякуй табе, Зайка.
ЗАЙКА. Буду рады табе дапамагчы.

ВАВЁРКА.  Да сустрэчы! Не знікай толькі!

ЗАЙКА. Убачымся. Мне галоўнае скарб данесці да зайчаняткаў.
ВАВЁРКА. Вяртайся, Зайка!
ЗАЙКА. Чакай мяне, Вавёрка!

Паляна апусцела.
2.
З’яўляецца Воўк.

ВОЎК (пытаецца ў дзяцей). Чулі? Бачылі? Што ж, цікава, за такі скарб у лапавухага? Мне, галоднаму ваўку, гэта асабліва цікава. Можа там і для мяне сытненькае што ёсць, а? Было вашым, стане нашым! 
Воўк спявае песенку
Я па лесе пахажу

І пад кусцік пагляжу,

Ўсіх убачу і знайду – 
Нікуды больш не пайду.

Прыпеў:

Цап-лап, цап-лап,

Забяру я гэты скарб,

Забяру яго хутчэй –

На душы стане лягчэй!

Шэры, шэры, шэры – 

Аднаму сабе я веру,

Спадзяюся на сябе

Ў радасці і у журбе.

Прыпеў:

Цап-лап, цап-лап,

Забяру я гэты скарб,

Забяру яго хутчэй –

На душы стане лягчэй!

ВОЎК. Ну, за справу! А то не даганю  яшчэ, чаго добрага,  касога!  Уцячэ са сваім скарбам. (Знікае).
ВАВЁРКА (з’явіўшыся). Воўк?  Так, так:  ён аб’явіўся. Значыць, над Зайкам збіраюцца хмары.  Трэба ратаваць Зайкаў скарб! Гэта ў які бок ён пайшоў? (Пытаецца ў гледачоў. Усе паказваюць куды) Туды? Ага, пабегла  я: сяброў у бядзе нельга пакідаць! Праўда? (Знікае).

3.

ЗАЙКА ( ідзе далей па лесе, спявае):

                               Не баюся я ваўкоў

                               Шэрых і сярдзітых.

                               У мяне тут шмат сяброў

                               Шчырых, працавітых.

Прыпеў:

Песня, песня, песенка,

У глушы лясной.

Мне  з табою весела,

А табе – са мной.

ВОЎК (выглядваючы з-за кусціка). Пачакайце, пачакайце! Ці мне здалося? ( Патрос галавой). Ён  што, і мяне не баіцца?! Усе чулі? Так абразіць мяне ў сваёй песні самага смелага ў гэтым лесе ваўка! Не дарую нікому такога! А тым больш зайцу!.. (Выходзіць перад Зайкам).  Лапы ўгору! Я сказаў: лапы ўгору!
ЗАЙКА (спалохана). Ой, воўк! (Падняў лапкі). 
ВОЎК. Воўк, воўк! Што, не чакаў?

ЗАЙКА. Не-не, не… не чакаў.

ВОЎК. Дык  вось ён я ўласнай персонай. Прашу любіць і паважаць. Ну, і што ты нясеш такое ў мяху, што ажно прыгнуў ён цябе, бедненькага, шэранькага, ледзь не да самай  зямлі? Які цяжар нясеш, а? Хутчэй прызнавайся!
ЗАЙКА. Не магу… я не магу…не магу сказаць.
ВОЎК. Што ты не можаш, лапавухі?

ЗАЙКА (гучна) Я скарб, скарб  нясу! 
ВОЎК. Скарб?!

ЗАЙКА. Ага! Скарб, скарб!
ВОЎК. А ну давай паказвай мне свой скарб! Ды хутчэй, хутчэй. касы! (Працягнуў лапу і адвярнуўся). Чакаю! Ты што – глухі? 
ЗАЙКА. Я ж табе сказаў, што не магу паказаць.

ВОЎК. Бач ты, які нахабнік! Ты як з ваўком размаўляеш, касы? Ведай, з кім, маляўка! У-лю-лю-лю!... Паказвай!..
ЗАЙКА. Мяне чакаюць…

ВОЎК. А мяне, думаеш, не чакаюць галодныя ваўчаняты? А?..
ЗАЙКА. А мяне зайчаняты… зайчаняты чакаюць.
ВОЎК. Твае і пацярпець могуць. А калі такія галодныя ўжо, то і дрэўца пагрызці могуць. А нам, ваўкам, мяса патрэбна, каўбаска, вяндлінка, зайчаціна… Чуў?

ЗАЙКА. Чуў, здаецца… не глухі.
ВОЎК. Яму здаецца! Ды што я з табой тут байкі баю!  Што гэта я з табой цацкаюся?!  Давай сюды свой скарб! (Вырваў мех, узваліў на плечы). Там разбярэмся! Ну, бывай, заяц! Цябе пашкадую. А скарб забяру. Было вашым, стала нашым! Схаваюся падалей ад чужых вачэй, а там і са скарбам гэтым разбяруся. Пашанцавала мне дык пашанцавала! Хоць раз у жыцці! Г-г-гы!.. (Знікае).

ЗАЙКА (усхліпвае).  І навошта я спяваў? Калі б не спяваў, то воўк мяне б і не заўважыў, мабыць. І тады данёс бы свой скарб…  І што я цяпер скажу Зайцу-мудрацу, давер якога не апраўдаў?  Што я скажу сваім зайчанятам?.. Сам вінаваты… Навошта, ну навошта я спяваў?  Але як без песні жыць, скажыце? 
Зайка спявае сумную песню:

Зайку без песні жыць немагчыма

Жыццё праляць маё міма, міма.
Зайку без песні, як без капусты,
Будзе самотна, горка і пуста.

Прыпеў:

Ой, ой, ой, што гэта са мной,

Ой, ой, ой, з тайнай сваёй

Ці дабяруся я да дзяцей,

Каб закрычалі дружна: О’кэй!

Зайку без песні, як без вушэй,

Я не пачую ваўкоў і мышэй.,

Хто дзе скрабецца зусім не пачую,

Хоць пад кустом часта начую.

Прыпеў:

Ой, ой, ой, што гэта са мной,

Ой, ой, ой, з тайнай сваёй

Ці дабяруся я да дзяцей,

Каб закрычалі дружна: О’кэй!

            З’яўляецца Вавёрка.

ВАВЁРКА ( з жалем). Спазнілася.
ЗАЙКА (ледзьве не плача).  Няма, няма майго скарба. 
ВАВЁРКА. Я вельмі спяшалася да цябе, Зайка. Але спазнілася, як бачу.
ЗАЙКА. Правароніў скарб. І навошта я спяваў?!  Ці не дурань? Выдаў толькі сябе.
ВАВЁРКА. Перастань. Хопіць. Не румзай.

ЗАЙКА. Як жа мне не румзаць, калі такое гора? Без скарба застаўся.

ВАВЁРКА. Разумею. Але слязамі бядзе не дапаможаш. Трэба ратаваць скарб.

ЗАЙКА. Лёгка сказаць… ратаваць. Але як яго ратаваць?

ВАВЁРКА. Вядома ж, ваўка мы не падужаем. Ён дужы, хітры, галодны заўсёды.
ЗАЙКА. Не падужаем.

ВАВЁРКА. Я б яму! Я б яму! Ух, нягоднік! Як так можна забраць зайцаў скарб!

Падыходзіць Патапка.

ПАТАПКА. Што тут у вас здарылася, сябры мае?

ВАВЁРКА. Воўк нас пакрыўдзіў. Як заўсёды. 

ЗАЙКА. Мой скарб забраў.

ПАТАПКА. Скарб?

ЗАЙКА. Скарб.

ВАВЁРКА. Бясцэнны! Ух, паразіт!..

ПАТАПКА. Вушы б яму паадрываць, ваўку таму.

ВАВЁРКА. Выручы нас, Патапка. 

ЗАЙКА. Ага. Заступіся, калі ласка, калі зможаш.
ВАВЁРКА. Больш няма каму, усе яго баяцца.

ЗАЙКА. Я табе тады ўсё жыццё дзякаваць буду. 
ПАТАПКА. Давядзецца заступіцца і абараніць вас. Вам адным з ваўком не справіцца.

ВАВЁРКА. Вось дзякуй табе, Патапка.

ПАТАПКА. Дзякаваць потым будзеце. Спярша трэба справу зрабіць.

Патапка спявае
1.
Справу зробім ад душы,
Каб бяду не варушыць,

Каб блукаць на золку росным

Ля бяроз, асін і соснаў.

Прыпеў:

Я – Патапка-мядзведзь,

Не люблю адзін сядзець,

А з сябрамі быць хачу – 

Радасць светлую адчуць.

2.
Чую птушак галасы,

Хай жывуць нашы лясы.

І звяры ў лясах жывуць –

Сумаваць нам не даюць.

Прыпеў:

Я – Патапка-мядзведзь,

Не люблю адзін сядзець,

А з сябрамі быць хачу – 

Радасць светлую адчуць.

ПАТАПКА. Пайшлі хуценька.
Знікаюць.

3.

Выходзіць Воўкі  шукае месца, дзе б яму нарэшце  спыніцца і паглядзець, што за скарб ён адабраў у Зайкі. Карціць жа.
ВОЎК. Ага! Тут, здаецца, ціха? Хай паспрабуюць мяне знайсці. Зараз, зараз паглядзім, што там… (Засунуў  лапу ў мех, але тое, што ён там намацаў, яго не задаволіла, і таму ён пачынае больш энергічна шураваць у мяху. Нарэшце вытрас з яго падручнік “Роднае слова”). А… а што гэта? На ласунак не падобна… Першы раз бачу…(Грызе кнігу). Якое  нясмачнае гэтае нешта! Цьфу!
САВА (назірае). Навуку грызці трэба, але не такім жа спосабам.

ВОЎК. А, Сава!

САВА. Угадаў.

ВОЎК. Сава ж удзень спаць павінна, а ноччу на паляванне выходзіць.

САВА. Спала. Але ж ты мяне і разбудзіў, шэры.

ВОЎК. Я?

САВА. Ну ні я ж!

ВОЎК. Прабач.

САВА. Нічога страшнага, аднак кнігу больш не грызі. Па кнізе трэба вучыцца чытаць, пісаць, вылічаць. А не грысці, як ты.
ВОЎК. Гэта – кніга?

САВА. А ты што, не ведаў?

ВОЎК. Не-а.

САВА.І ў школу не хадзіў?
ВОЎК. А што я там забыўся! Вельмі мне патрэбна тая школа!
САВА. Тады вярні скарб Зайку.
ВОЎК. А яму навошта?

САВА. Калі нясе дадому, ды яшчэ пад такім вялікім сакрэтам, значыць, яму патрэбны. Абы што ён бы не нёс. Заяц не такі недарэка, як іншым здаецца.  Дык вернеш ці не яму скарб? Чаго задумаўся?

ВОЎК. Вярну. Так і быць.

САВА. А я пастаянна буду сачыць.  (Знікае).

ВОЎК. Эх, нешанцуха!  А я так узрадаваўся! Скарб называецца! Ад такога скарбу ногі працягнеш! Дарэмна адабраў гэты мех у касога, атрымліваецца.  Цікава, а яму увесь гэты друз навошта? Ну, я так разумею, калі б тут морквачка была альбо капустачка…тады іншая справа. Ён хіба школьнік? Хм, нічога не разумею.  Трэба, мусіць, і сапраўды вярнуць  гэты скарб Зайку, бо мне такая радасць не патрэбна. Ды і ад Савы не схаваешся нідзе, хоць і лес вялікі.  (Кліча). За-яц! За-яц! Вяртаю табе твой скарб!... Ты чуеш мяне-е-е?...

4.

Па лесе ідуць Зайка, Вавёрка і Патапка.

ГОЛАС ВАЎКА. За-яц! За-яц! Вяртаю табе твой скарб!... Ты чуеш мяне-е-е?..

ЗАЙКА. Чую, чую.

ПАТАПКА. Абразуміўся, відаць?

ВАВЁРКА. З чаго б ён адразу, Воўк, такім добранькім стаў?

ПАТАПКА. І мне падалося, што хітруе  воўк, ох і хітруе, шэры!
ГОЛАС ВАЎКА. Я чакаю цябе-е-е!
ЗАЙКА. Я пабягу?

ВАВЁРКА. Пачакай, не спяшайся.

ПАТАПКА. Вавёрка праўду кажа. Трэба ўсё адбумаць, узважыць…

ВАВЁРКА. Каб не трапіць у складаную сітуацыю. Трэба быць асцярожным.
ПАТАПКА. Вось-вось.

ЗАЙКА. Я… я пабягу?

ВАВЁРКА. Які ты усё ж нецярплівы, Зайка!

ЗАЙКА. Я б паглядзеў, якой бы стала ты, каб нехта ў цябе адабраў скарб.

ВАВЁРКА. У мяне пакуль яго няма.

ЗАЙКА. Дык будзе.

ПАТАПКА. Вось што, сябры: аднаго Зайку да ваўка адпраўляць рызыкоўна і нельга.
ВАВЁРКА. І я так думаю.

ЗАЯКА. Ды я смелы! Я не баюся ваўка.
ВАВЁРКА. Памаўчаў бы, смяльчак. З ваўком не раўняйся, у яго сілы болей, чым у цябе.
ПАТАПКА. І нахабства.

ВАВЁРКА. Пра нахабства воўчае я ўжо не кажу!

ЗАЙКА. Маўчыць воўк, больш мяне не кліча чамусьці.

ВАВЁРКА. Мо далёка дзе зайшоў і ўжо таму не чуваць стала яго голасу?

ЗАЙКА. Паспрабуй знайдзі яго цяпер.

ГОЛАС ВАЎКА. Дык ты ідзеш, касы, ці не?!

ЗАЙКА. Во, адазваўся! Іду-у-у!..
ПАТАПКА. Не ідзеш, а ідзем. Можаш так яму і сказаць.
ЗАЙКА. Іду з сябрамі-і-і!..

ВАВЁРКА. І скажы: з песняй. Хай на песню ідзе. Так хутчэй сустрэнемся.

 ЗАЙКА. Ідзем з песняй!...
ПАТАПКА. Раз-два-тры, запявай!
Усе пяюць разам

Мы ідзем на спатканне з ваўком,
Скарб аддасць – будзе нам сябруком,

Мы навучым яго шчыра жыць – 

І чытаць, і пісаць, і лічыць.

Прыпеў:

Забіраць у малых – гэта грэх,

Ты вярні нам хутчэй скарб і мех,
Калі скарб ты не вернеш, тады

Шмат  наробіш у лесе бяды.

Знікаюць з песняй.

Д з е я  д р у г а я

ВОЎК. Ідэя! У мяне нарадзілася ідэя! (Ад радасці ажно танчыць). Тра-ля-ля, тра-ля-ля. “Касіў Ясь канюшыну, касіў Ясь канюшыну… паглядаў на дзяўчыну…” “Жылі ў бабусі два вясёлых гуся…” Тра-ля-ля, тра-ля-ля.  (Знікае прытанцоўваючы і адразу ж вяртаецца без скарба).
Наплывае песня, з якой ідуць да Ваўка Зайка, Вавёрка і Патапка.

ВОЎК. Дык ён што, касалапы, увесь лес з сабой вядзе? Так не дамаўляліся. Ну, канешне, так і ёсць: хіба ж я голас мядзведзя не распазнаю сярод іншых галасоў. А з ім, з Патапкам, у мяне кепскія адносіны, калі не сказаць што самыя горшыя.

ГОЛАС ПАТАПКІ. Стой, раз-два!

ВОЎК. Аднак ад сваёй ідэі я не адступлюся, няхай хоць тыгра ці льва з сабой прывядзе заяц.

З’яўляюцца Зайка, Вавёрка і Патапка.

ВОЎК. Слухай маю каманду! Не падыходзіць блізка! Усім стаяць на месцы!

ЗАЙКА. Мы па скарб прыйшлі, ты ж сам паклікаў, каб вярнуць яго мне.

ПАТАПКА. Зайка не хлусіць, я сам чуў. Клікаў ты яго?
ВАВЁРКА. І я, здаецца, не глухая. А такі выгляд у цябе, Воўк, быццам не ты павінен нам, а мы табе. Ты нейкі незадаволены нечым.
Паўза.

ВОЎК. Я… я… я перадумаў вяртаць скарб.

ПАТАПКА (злосна). Што-о-о?!  (Кінуўся да ваўка). А ну паўтары, што сказаў!
ВОЎК. Што чулі! Тое і сказаў.
ПАТАПКА. Ах ты, нягоднік! Ах ты, ілгун! Ах ты рабаўнік-злодзей! (Ганяецца за Ваўком).
ВОЎК (на адлегласці). Спакойна, Патапка. Не падыходзь блізка. А то ніколі вам скарба не бачыць, як сваіх вачэй.  Дайце… дайце мне слова. я хачу выступіць.
ЗАЙКА. Патапка! Давайце паслухаем, што ён скажа?
ВАВЁРКА. Ага! Давай!
ПАТАПКА. Ну, кажы! Слухаем цябе, Воўк!

ВОЎК. Скарб я Зайку вярну толькі пры адной умове.

ПАТАПКА. Ну, і якая ж яна гэта ўмова?

ВАВЁРКА. Бачылі вы яго, ён умовы ўжо ставіць!

ВОЎК. Проста так аддаваць зайкаў скарб няма жадання. Перахацелася. Перадумалася. А давайце зробім такі ход: вы мне, а вы я бачу каманда, за гэты скарб мне прыносіце паўмеха сытнай ежы… курак можна, парсючка… Галодны я, браткі… Хоць памірай так есці хочацца…

ЗАЙКА. У мяне нічога гэтага няма.

ВАВЁРКА. Арэхі есці будзеш?

ВОЎК. Арэхі сама уплятай. У мяне слабыя зубы на арэхі, ды і баляць часта.
ВАВЁРКА. Чулі?

ЗАЙКА. Ды чулі.

ПАТАПКА. Вось што, воўк, скажу я табе шчыра: ежу ты сам здабывай…
ВОЎК. Дык вось і здабываю. А што я раблю па-вашаму? А?
ПАТАПКА. Але не такім чынам. Вяртай скарб Зайку,  і куды хочаш, туды ідзі, палюй на каго пажадаеш… Ты самы што ні ёсць злосны рабаўнік. 
ВАВЁРКА. Па табе наша лясная турма плача! 
ВОЎК. Не прымаеце, бачу, мае умовы?

УСЕ РАЗАМ. Не! Не! Не!
ВОЎК. Ну, тады да пабачэння. (Уцякае).

Усе кінуліся за ім наўздагон. Некалькі разоў пранесліся па паляне, і нарэшце злавілі Ваўка, навалілся на яго. Патапка заламаў яму лапу.

ПАТАПКА. Папаўся, які кусаўся!

ВОЎК (ляпае лапай). Ой! Баліць! Здаюся!

ПАТАПКА (адпусціў яго лапу).  Ну што будзем з ім рабіць, сябры? 

ВОЎК. Адпусціце, браткі мае родныя! Мяне дома ваўчыха чакае, дзетачкі-ваўчанятачкі-малалетачкі. Адпусціце!
ВАВЁРКА. Вернеш зайкаў скарб, тады ідзі на ўсе чатыры бакі. 

ЗАЙКА. Дзе скарб, Воўк?
ВАВЁРКА. Прызнавайся!
ВОЎК. Быў жа. Яй-бо! Клянуся! Я спрабаваў яго яшчэ на зуб, але нясмачны ён, твой скарб: ледзве ад яго не падавіўся. Цвёрды гэты скарб, яго нельга есці. 
ПАТАПКА. У цябе пытаюць, дзе ён?

ВАВЁРКА. Ух, так бы і дала яму па нахабным твары!.. Лапаю дала б, альбо хоць хвастом!..
ЗАЙКА. І я б не ўтрымаўся.

ВОЎК. Спакойна. Спакойна,  лясныя грамадзяне. Хіба я вінаваты, ну скажыце мне, што скарб кудысці прапаў.

ЗАЙКА. Як прапаў?

ВАВЁРКА. Што ён вярзе?

ВОЎК. А я і сам не ведаю, як ён знік. Быў – і няма. Ляжаў каля мяне, і варта было мне задрамаць на хвілінку-другую, як хтосьці зрабіў яму ногі, украў.
ПАТАПКА. Усё зразумела. Добра, што вяроўку з сабой узяў. Вось і спатрэбілася. Дапамажыце мне гэтага злодзея звязаць. Хай паляжыць звязаны, пакуль не прызнаецца, куды падзеў Зайкаў скарб.

Зайка хныкае.

ВАВЁРКА. Не плач,Зайка.

ЗАЙКА. Як жа мне плакаць?! Згубіўся мой скарб…
Звязалі нарэшце Ваўка.

ПАТАПКА. Паляжы, паляжы.

ВАВЁРКА. Мо паразумнееш.

ВОЎК. Добра, вярну я скарб. Усё роўна, бачу, ад вас выкупу не даб’ешся.
ВАВЁРКА. Вось гэта іншая справа.

ЗАЙКА. Так бы адразу і сказаў нам.
ВОЎК. Здаюся. Развязвайце. У схованцы скарб.

ВАВЁРКА. Ну што, паверым яму? (Пытаецца ў гледачоў). Значыць, паверым!
ЗАЙКА. Паверым! Паверым! Паверым!

ПАТАПКА. А больш нічога не застаецца. А калі ўцякаць зноў надумаеш, дагонім і звяжам так, што не рыпнеш. Да дуба прывяжам і будзеш прывязаны стаяць.
ВОЎК. Ды з вамі, я бачу, жарты кепскія.

Ваўка развязваюць.

ВОЎК. Во, зусім іншыя справы. ( Зрабіў прабежку на месцы). Парадак. Пайду прынясу зараз скарб. Чакайце мяне тут.
ПАТАПКА. Ды не, дружок. І я з табой. Аднаго цябе адпускаць нельга – потым зноў цябе даганяць давядзецца, лішнія сілу траціць. А мне на зіму трэба тлушч капіць.
ВОЎК. Ну што вы, сябры! Зусім, гляджу, ужо мне не давяраеце?

ВАВЁРКА. Не давяраем. Сам стварыў сабе такую рэпутацыю.

ЗАЙКА. Не мы ж яе стварылі.
ПАТАПКА. За табой вока ды вока патрэбна. Ну, вядзі да схованкі, Воўк.

ВАВЁРКА. А мы што тут рабіць павінны? І мы пойдзем з табой, Патапка.

ЗАЙКА. Ага. Пойдзем.

ПАТАПКА. Глядзіце самі.

ВОЎК. Так не давяраць мне! Так не давяраць! Што за народ лясны ў нас! Адны недавяракі жывуць у гэтым лесе, гляджу я.

ПАТАПКА. У крывога дрэва і цень крывы… Памятай пра гэта, воўк.
Знікаюць.

Лес. Усе ходзяць за Ваўком – шукаюць скарб.
ВОЎК. Вось тут жа, здаецца, яго схаваў.

ПАТАПКА. Глядзі лепш!

ВАВЁРКА. Тут нічога няма.

ЗАЙКА (усхліпвае). Мой скарб… мой скарб…

ПАТАПКА. Здагадваюся, Зайка, што твой скарб стаў і нашым.

ВОЎК. А мо ў гэтым месцы я прыткнуў яго да кусціка? Што за дзівосы! Вы, гляджу, мне не верыце?

ВАВЁРКА. Не верым.

ЗАЙКА. Вяртай скарб, Воўк!

ВОЎК. Ды не хлушу я! Сапраўды, схаваў, а знайсці не могу.

ЗАЙКА. Патапка, скажы Ваўку што-небудзь.

ПАТАПКА. Дзе мая вяроўка?!
ВОЎК. Шукаю, шукаю. (Поўзае на чацвярэньках, корпаецца ў лістоце, нюхае зямлю).

З’яўляецца Сава з мехам.

САВА. Ды не шукайце, скарб у мяне.

ВОЎК. А! Бачылі?! У яе! А на мяне накінуліся! Я самы сумленны, можа, воўк ва ўсім свеце! Такіх ваўкоў, як як, -- раз-два, і аблічыўся…
ЗАЙКА. Скарб знайшоўся! Мой скарб знайшоўся! (Забраў у Савы мех, прытуліў да сябе).

ВАВЁРКА. Ура-а! Патапка, Зайка, крычыце ура.
РАЗАМ. Ура-а-а!

САВА. Гэта не толькі твой скарб, Зайка. Гэты скарб спатрэбіцца ўсім нашым лясным звяркам. Як вы і здагадаліся, я сачыла за Ваўком, і калі ён ад вас схаваў мех, то я забрала яго, каб не рызыкаваць, так надзейней, узяла ў ім гэтую мудрую кнігу “Роднае слова”, пазнаёмілася з ёй наколькі паспела.. “Роднае слова” стане самай першай і мудрай кнігай у лясной школе. Спачатку па ёй павучацца зайчаняты. А потым – іншыя юныя лясныя жыхары.
ЗАЙКА (горда).  А я туды яе і нёс!

САВА. Малайчына, Зайка. І ўсе вы малайцы, што не далі прапасці гэтаму скарбу…

ВАВЁРКА. Бясцэннаму…

САВА. Вавёрка правільна сказала: бясцэннаму. Бо нічога важнейшага на зямлі няма, як наша роднае слова. Дзякуючу яму мы пазнаём навакольны свет, жыццё ў іншых лясах і нават на іншых планетах… Гляньце, колькі ў гэтай кнізе загадак! (Узяла ў Зайкі кнігу). Зараз праверым, хто ў нас самы знаходлівы? Не супраць?

УСЕ. Не.

САВА. Першая загадка. Ні рук, ні ног не мае, а шышкі страсае?

ВАВЁРКА. Вецер.

САВА. Правільна. Малайчына, Вавёрачка. Другая загадка. Хоць зубоў не мае, а балюча кусае.

Паўза.

ВОЎК. Не мароз гэта, выпадкова?

САВА. Правільна, мароз.

ВОЎК (дрыжыць). Вой-вой-вой! Як успомню гэты мароз, дык і ўлетку дрыжыкі прабіраюць.

САВА. Загадка трэцяя. Устаў белы бык, у акно пальчык тык. Ну, хто адгадае? Складаная загадка, не пярэчу.

ЗАЙКА. Дзень.

САВА. Малайчына, Зайка.

ПАТАПКА. Усе па адной загадцы адгадалі, а я чым горшы?

САВА. Добра, загадка для Патапкі.

ВАВЁРКА. Падказваць можна?

САВА. Ні ў якім разе.

ПАТАПКА. Не трэба мне падказваць, я сам паспрабую.

САВА. Тады слухай, Патапка. Як гукнецца, так і адзавецца.

ПАТАПКА (думае, за яго хвалююцца). Э-гэ-гэ-э-э!..
САВА. Малайчына і ты, Патапка. Гэта сапраўды рэха.  Што ж, сябры мае, панясем разам Зайкаў скарб? Дапаможам яму?
ВАВЁРКА. Абавязкова! Каб больш на яго не нападалі розныя там ваўкі!

ВОЎК. Каб я ведаў, што гэта сапраўды такая важная рэч, кніга гэтая, я б яе ніколі не адбіраў у Зайкі і не грыз бы.
САВА. Чаму ж, іншы раз грамату грызці неабходна. Толькі не так, а сядзець за партай трэба. Каб быць разумным. Адукаваным. Пайшлі з намі, Воўк?

ВОЎК. Ды куды мне ўжо! Стары я… жонка… дзеці ў мяне.  Сем’янін я!
САВА. Вучыцца ніколі не позна.

ВОЎК. З мяне ж смяяцца будуць.

САВА. Не будуць. І дзяцей  сваіх прыводзь.

ВОЎК. А ваўчыху можна?

ВАВЁРКА. Табе ж кажуць: вучыцца ніколі не позна! Што значыць, невук. Зусім пустая ў цябе галава. (Паляпала Ваўку па галаве, і пайшоў па лесе звон, бы ад парожняга чыгуна). Бачылі?

ПАТАПКА. Шкада, што калі ў вас заняткі ў школе будуць, мне ў бярлозе лапу смактаць трэба. Нявыкрутка, як бачыце. Я б ахвотна…
ВАВЁРКА. Сапраўды шкада. А я б з табой за адной партай сядзела б, бо ты самы добры мядзведзь.

ЗАЙКА. А з іншага боку я б прымасціўся.

ВАВЁРКА. Значыць, Зайка, твой скарб  – ён і  мой таксама?
ЗАЙКА. Канешне.

ВАВЁРКА. Я вельмі рада, што так усё атрымалася!

САВА. Зайкаў скарб усім спатрэбіцца.

ВАВЁРКА. Так што, Воўк, пагаджайся.

ЗАЙКА. Каму-каму, а табе навука наша не пашкодзіць. 

ВОЎК. А можна ўсёй сям’ёй за адной партай сядзець?

САВА. Можна, Воўк!

ВОЎК. Тады запісвайце ў сваю школу! Так і быць! Угаварылі!  Буду грызці навуку іншым спосабам! 

ЗАЙКА. Дзякуй вам, сябры! Дзякуй за дапамогу, за тое, што свой скарб я нарэшце аднясу ў зайкаву школу. А потым мы абавязкова закажам у лясной друкарні такія скарбы для маленькіх мядзведзянят, ваверчанят, савянят і ваўчанят. Адкрыем лясныя школы і ўсе будуць вывучаць роднае слова.А цяпер мне трэба спяшацца ў зайкаву школу і аднесці ім свой скарб. Там мяне вельмі чакаюць.
УСЕ АСТАТНІЯ РАЗАМ. І мы з табой, Зайка. 

УСЕ РАЗАМ СПЯВАЮЦЬ:
1.

Скарб духоўны мы нясем,

Каб вучыліся ўсе

Кніжкі родныя чытаць

І сяброў не забываць.

Прыпеў:

На заняткі, на заняткі

Трэба крочыць нам шпарчэй.

Нас чакаюць зайчаняткі,

Дык хутчэй, хутчэй, хутчэй!

2.

Каб вучыліся пісаць,

Свет цудоўны адкрываць,

Бо без роднай мовы мы,

Як без лета і зімы.

Прыпеў:

На заняткі, на заняткі

Трэба крочыць нам шпарчэй.

Нас чакаюць зайчаняткі,

Дык хутчэй, хутчэй, хутчэй!

І пакуль песня гучыць, усе нашы героі па чарзе нясуць Зайкаў скарб.

Знікаюць.

Заслона.

